
DEPARTEMENT VAN LANDBOU

No. R. 246








          21 Februarie 2003

WET OP LANDBOUPRODUKSTANDAARDE, 1990

(WET No. 119 VAN 1990)

REGULASIES BETREFFENDE DIE GRADERING, VERPAKKING EN MERK VAN KNOFFEL 

BESTEM VIR VERKOOP IN DIE REPUBLIEK VAN SUID-AFRIKA

Die Minister van Landbou het kragtens artikel 15 van die Wet op Landbouprodukstandaarde, 1990 (Wet No. 119 van 1990) die regulasies in die Bylae uitgevaardig.

BYLAE

Woordomskrywing

1.
In hierdie regulasies het enige woord of uitdrukking waaraan ‘n betekenis in die Wet geheg is, daardie betekenis en beteken --

"bederf" ‘n toestand van verrotting, swamontwikkeling of enige insekbesmetting, wat deels of in die geheel die gehalte van die knoffel nadelig beïnvloed;

"besending" ‘n hoeveelheid knoffel wat op ‘n bepaalde tydstip gelewer word onder dekking van dieselfde afle​weringsbrief, vragbrief of ontvangsbewys of deur dieselfde voertuig, of indien so ‘n hoeveelheid ingedeel is in verskillende groottegroepe, klasse, kultivars of verpakkings, elke hoeveelheid van elk van die verskillende groottegroepe, klasse, kultivars of verpakkings;

"chemiese residu’s" residu’s van landboumiddels wat ingevolge die Wet op Misstowwe, Veevoedsel, Landbou​middels en Veemiddels, 1947 (Wet No. 36 van 1947), toelaatbaar is vir die behandeling van peste en siektes;

"deursnee" die grootste deursnee van die knoffel, gemeet reghoekig aan ‘n lyn wat van die stingelent tot die wor​telbasis strek;

"die Wet" die Wet op Landbouprodukstandaarde, 1990 (Wet No. 119 van 1990);

"geklassifiseerde knoffel" knoffel wat volgens die klasse in hierdie regulasies gespesifiseer geklassifiseer is en waarvan die houer met ‘n klasaanduiding of ander aanduiding dat sodanige knoffel van ‘n bepaalde klas is of bepaalde gehalte-eienskappe besit, gemerk is;

"inspekteur" die Uitvoerende Beampte of ‘n beampte onder sy of haar beheer, of ‘n Gemagtigde of ‘n werknemer van ‘n Gemagtigde;

"klas" met betrekking tot die gehalte van knoffel, ‘n klas in regulasie 4 bedoel;

"knoffel" die bol en/of huisies van die plant Allium sativum L., en sluit in vars knoffel (knoffel met ‘n groen stingel en waarvan die buitenste skutblare nog vars is), halfdroë knoffel (knoffel waarvan die stingel en buitenste skutblare nie heeltemal droog is nie) en droë knoffel (knoffel waarvan die stingel, buitenste skutblare van die bol en die skillae rondom elke huisie heeltemal droog is);

"ongeklassifiseerde knoffel" knoffel wat nie volgens die klasse in hierdie regulasies gespesifiseer en die gehalte​spesifikasies in Tabel 1 geklassifiseer is nie, en waarvan die houer gemerk is met ‘n aanduiding dat geen besliste klas of graad op die houer van toepassing is nie;  en

"vreemde materiaal" enige materiaal wat nie normaalweg in, op of tussen knoffel teenwoordig is nie, uitgesonderd chemiese residu’s.

Beperkings op die verkoop van knoffel

2.
(1)
Niemand mag in die Republiek van Suid-Afrika 

(a)
geklassifiseerde knoffel verkoop nie --


(i)
tensy die knoffel volgens die klasse in regulasie 4 geklassifiseer is;

(ii)
tensy die knoffel aan die standaarde betreffende gehalte in regulasie 5 bedoel, voldoen;

(iii)
tensy sodanige knoffel verpak is in ‘n houer en op die wyse in regulasies 6 en 7 voorgeskryf;

(iv)
tensy die houers waarin sodanige knoffel vir verkoop aangebied word, vervaar​dig is ooreenkomstig die vereistes in regulasie 6 voorgeskryf;

(v)
tensy sodanige knoffel gemerk is met die besonderhede en op die wyse in regu​lasie 8 voorgeskryf;

(vi)
indien sodanige knoffel ‘n stof bevat wat aldus voorgeskryf is as ‘n stof wat dit nie mag bevat nie;

(vii)
indien sodanige knoffel in ‘n houer of op ‘n wyse verpak is wat aldus voor​geskryf is as ‘n houer waarin of ‘n wyse waarop dit nie verpak mag word nie; en

(viii)
indien sodanige knoffel met besonderhede of op ‘n wyse gemerk is wat aldus voorgeskryf is as besonderhede waarmee of ‘n wyse waarop dit nie gemerk mag word nie;

(b)
ongeklassifiseerde knoffel verkoop nie tensy sodanige knoffel gemerk is met die besonderhede en op die wyse in regulasie 8(8) voorgeskryf.

(2)
Die Uitvoerende Beampte kan iemand skriftelik, in die geheel of gedeeltelik, op die voorwaardes wat hy of sy nodig ag, van die bepalings van subregulasie (1) vrystel.

Oortreding en strawwe

3.
Iemand wat die bepalings van hierdie regulasies oortree of versuim om daaraan te voldoen, is aan ‘n mis​dryf skuldig en by skuldigbevinding strafbaar met ‘n boete of met gevangenisstraf  volgens artikel 11 van die Wet.

Klasse vir knoffel

4.
(1)
Knoffel moet as geklassifiseerde knoffel óf as ongeklassifiseerde knoffel verkoop word.

(2)
Daar is twee klasse geklassifiseerde knoffel naamlik Klas 1 en Klas 2.

Standaarde vir klasse

5.
(1)
Behoudens die bepalings van subregulasie (2), moet knoffel wat as Klas 1 en Klas 2 geklassifiseer is, voldoen aan die spesifikasies in Tabel 1 van die Aanhangsel uiteengesit.


(2)
Die mate waarin Klas 1 en Klas 2 knoffel mag afwyk van die spesifikasies in subregulasie (1) voorgeskryf, word ooreenkomstig subregulasie (3) bepaal en in Tabel 2 van die Aanhangsel uiteengesit.


(3)
Die mate waarin Klas 1 en Klas 2 knoffel van die voorgeskrewe spesifikasies afwyk, moet soos volg bepaal word:

(a)
Ondersoek die bolle in die monster van die besending sintuiglik ten einde te bepaal of sodanige afwykings daarin of daarop voorkom:  Met dien verstande dat enige bol van die monster in regulasie 10 omskryf, met ‘n verdagte interne gebrek, oopgesny mag word vir bevestiging of andersins van die betrokke waarneming.

(b)
Bepaal ten opsigte van elkeen van die onderskeie gehaltefaktore in subregulasie (2) ver​meld die massa van die knoffel wat van die voorgeskrewe spesifikasies afwyk.

(c)
Druk die massa in paragraaf (b) bepaal uit as ‘n persentasie van die netto massa van die houer knoffel.

(d)
Sodanige persentasie verteenwoordig die mate waartoe knoffel met die betrokke afwy​king in die houer voorkom.

Vereistes vir houers

6.
Knoffel moet in houers verpak word wat --

(a)
heel, skoon, geskik en sterk genoeg vir die verpakking en normale hantering van knoffel is;

(b)
nie ‘n smaak of reuk aan die knoffel oordra nie; en

(c)
bestaan uit sakkies, kartonhouers of kissies.

Verpakkingsvereistes

7.
(a)
Geklassifiseerde knoffel moet in dieselfde besending in kultivar, klas en groottegroep ooreenstem.

(b)
Houers moet behoorlik toegemaak word.

(c)
Geklassifiseerde knoffel moet, behoudens die bepalings van subregulasie (e), volgens die deursnee van die knoffel in groottegroepe verpak word:  Met dien verstande dat die verskil in deursnee tussen die kleinste en grootste bol in dieselfde houer nie meer as 15 mm mag wees nie.

(d)
Die minimum deursnee vir geklassifiseerde knoffel is 30 mm.

(e)
Knoffel wat ooreenkomstig subregulasie (c) in ‘n houer verpak is, mag met hoogstens 10 persent op ‘n massa per massa basis afwyk van die minimum en maksimum deursnee op die houer aan​gedui:  Met dien verstande dat hoogstens 5 persent van die knoffel kleiner as die betrokke minimum deursnee mag wees.

(f)
Droë, halfdroë  en vars knoffel mag los, in kleinmaatverpakking, in bondels of in stringe bemark word, en vir die doeleindes van hierdie regulasies word sodanige versameling knoffel as 'n houer knoffel beskou.

Merkvereistes

8.
(1)
Houers met geklassifiseerde knoffel bestem vir verkoop moet in duidelike en leesbare blokletters van minstens 5 mm in hoogte met die volgende besonderhede gemerk wees:

(a)
Die naam en adres of handelsmerk van die produsent, eienaar, verpakker en/of plaaslike versender.

(b)
Die uitdrukking “Produk van” gevolg deur die naam van die land van oorsprong van die knoffel.

(c)
Die klas, in die geval van Klas 1 en Klas 2.

(d)
Die groottegroep van die knoffel in die houer, aangedui as minimum deursnee en maksi​mum deursnee.

(e)
Die netto massa van die inhoud in letters van ‘n grootte soos voorgeskryf deur die Wet op Handelsmetrologie, 1973 (Wet No. 77 van 1973).

(f)
Die woord “knoffel”, in die geval van houers waarvan die inhoud nie van buite sigbaar is nie.

(g)
Indien houers in 'n drahouer verpak word, moet elke drahouer met die besonderhede soos in subregulasie (1) voorgeskryf, asook met die aantal houers wat dit bevat, en die inhoud daarvan, op ten minste een koppenent van elke drahouer gemerk word deur dit te stempel óf te druk óf deur 'n gedrukte etiket daarop te plak.

(2)
Die besonderhede in subregulasie (1) voorgeskryf moet op die houer of op ‘n etiket wat aan die houer geheg is, aangedui word.

(3)
Besonderhede moet in Engels of in beide Engels en enige van die ander amptelike tale gedruk wees.

(4)
Indien die klas- of groottebenaming in enige stadium sou verander, moet die etikette vervang word tensy die nuwe klas- of groottebenaming in duidelike leesbare blokletters van minstens 2 mm groter as die vorige merke dwarsoor die ou klas- of groottebenaming in rooi ink met ‘n geskikte stempel gestempel word.

(5)
Enige etikette moet stewig aan elke houer geheg wees. Indien meer as een etiket gebruik word, mag die merke op verskillende etikette nie teenstrydig wees nie.

(6)
Elke houer wat knoffel bevat moet van een of meer etikette voorsien wees wat --

(a)
heel, skoon en netjies is;

(b)
van manillapapier of ander geskikte materiaal vervaardig is; en

(c)
stewig aan die houer geheg is op so ‘n wyse dat oorstempeling moontlik is sonder om die houer oop te maak of te beskadig.

(7)
Indien geklassifiseerde knoffel vir verkoop in los hoeveelhede uitgestal word --

(a)
mag ‘n hoeveelheid van ‘n bepaalde klas, groottegroep of kultivar nie gemeng met knoffel van ‘n ander klas, groottegroep of kultivar uitgestal word nie; en

(b)
moet die klas, groottegroep en land van oorsprong van sodanige knoffel in duidelike, leesbare letters van ten minste 10 mm in hoogte op ‘n kennisgewingbord wat prominent by sodanige hoeveelheid knoffel geplaas is, aangedui word.

(8)
Houers met ongeklassifiseerde knoffel bestem vir verkoop, moet in duidelike en leesbare blok​letters van ten minste 5 mm in hoogte gemerk word met die naam en adres van die produsent en met die uitdrukking “Ongeklassifiseerde knoffel”.

Verbode besonderhede

9.
Geen bewoording, illustrasie of ander metode van begripsuitdrukking wat ‘n wanvoorstelling behels of wat regstreeks of by implikasie, ‘n misleidende indruk kan skep van die inhoud, mag op ‘n houer wat knoffel bevat of op ‘n etiket daaraan geheg of daarby uitgestal, verskyn nie.

Monsterneming

10.
‘n Inspekteur moet ‘n aantal houers vir ondersoek op ‘n ewekansige wyse onttrek en hom- of haarself tevrede stel dat die houers aldus onttrek, verteenwoordigend van die betrokke besending is. Elke houer wat op so ‘n wyse onttrek is, moet afsonderlik ondersoek word. 

AANHANGSEL

Tabel 1

GEHALTESPESIFIKASIES

	
	Gehaltefaktor
	Klas 1
	Klas 2

	1.
	Algemene voorkoms
	Baie goeie gehalte knoffel bolle moet gesond en heel, ferm, ten volle ontwikkel en ryp wees (nie uitmekaar gebreek, sag, sponsagtig of uitgedroog nie)


	Goeie gehalte knoffel bolle moet gesond en ferm, ten volle ontwikkel en ryp wees (nie uitmekaar gebreek, sag, sponsagtig of uitgedroog nie)

	2.
	Bederf
	Nie toelaatbaar nie


	Nie toelaatbaar nie

	3.
	Rypskade en sonbrand


	Nie toelaatbaar nie
	Nie toelaatbaar nie

	4.
	Uitwendig sigbare uitloopsels


	Nie toelaatbaar nie
	Nie toelaatbaar nie

	5.
	Abnormale uitwendige vog
	Nie toelaatbaar nie: Met dien verstande dat vog vanaf natuurlike kondensasie nie as abnormaal beskou sal word nie


	Nie toelaatbaar nie: Met dien verstande dat vog vanaf natuurlike kondensasie nie as abnormaal beskou sal word nie

	6.
	Vreemde reuk en smaak


	Nie toelaatbaar nie
	Nie toelaatbaar nie

	7.
	Huisies
	Huisies moet kompak en goed ge​vul wees.  Huisies moet vas langs mekaar pas vir ten minste twee derdes van die lengte van indi​viduele huisies


	Huisies moet redelik kompak en goed gevul wees.  Onvolledige bolle met hoogstens 3 ontbrekende huisies is toelaatbaar.  Huisies moet vas langs mekaar pas vir ten minste helfte van die lengte van individuele huisies.



	8.
	Vreemde materiaal
	Bolle moet behoorlik skoongemaak en vry wees van enige teken van grond, sand, organiese materiaal en ander sigbare vreemde materiaal


	Bolle moet behoorlik skoongemaak en vry wees van enige teken van grond, sand, organiese materiaal en feitlik vry wees van ander sigbare vreemde materiaal



	9.
	Vorm
	Tipies van kultivar en redelik reëlmatig: Met dien verstande dat effense swelsels toelaatbaar is


	Tipies van kultivar: Met dien verstande dat onreëlmatig gevormde bolle toelaatbaar is

	10.
	Kleur
	Kenmerkend van kommersiële tipe: Met dien verstande dat ligte verkleuring beperk tot 10% van boloppervlakte toelaatbaar is


	Kenmerkend van kommersiële tipe: Met dien verstande dat ligte verkleuring op minder as een derde van boloppervlakte toelaatbaar is

	11.
	Skutblare
	Bolle moet goed bedek wees.  Klein skeurtjies in die skutblare is toe​laatbaar: Met dien verstande dat nie meer as 10% van die totale opper​vlakte van die bol sigbaar is nie


	Bolle moet goed bedek wees.  Skeurtjies in die skutblare is toe​laatbaar: Met dien verstande dat nie meer as 30% van die totale opper​vlakte van die bol sigbaar is nie

	12.
	Beskadiging deur insekte en organismes


	Nie toelaatbaar nie


	Nie toelaatbaar nie


	13.
	Chemiese residue wat die perke ingevolge die Wet op Mis​stowwe, Veevoedsel, Landbou​middels en Veemiddels, 1947 (Wet no. 36 van 1947) oorskry


	Nie toelaatbaar nie 
	Nie toelaatbaar nie

	14.
	Beserings:  wonde, kneusplekke en letsels
	Nie toelaatbaar nie
	Geneesde meganiese beserings of effense kneusplekke (van hoogstens 8 mm in lengte en 3 mm in diepte) is toelaatbaar: Met dien verstande dat nie meer as 3 huisies per bol geaffekteer is nie



	15.
	Dik nekke
	Nie toelaatbaar nie
	Dik nekke met 'n deursnee van hoogstens een derde van die deursnee van die bol is toelaatbaar



	16.
	Wasagtige verval
	Ligte geel kleur in huisies is toelaatbaar.  Amberkleurige deurskynende taai wasagtige huisies is nie toelaatbaar nie
	Sagte huisies is nie toelaatbaar nie: Met dien verstande dat tot 3 huisies per bol amberkleurig, deurskynend en wasagtig mag wees



	17.
	Stele
	Netjies en gelyk afgesny tot ‘n maksimum lengte van 30 mm vir droë knoffel, 100 mm vir halfdroë knoffel en vars knoffel en 250 mm vir bondels en stringe


	Netjies en gelyk afgesny tot ‘n maksimum lengte van 30 mm vir droë knoffel, 100 mm vir halfdroë knoffel en vars knoffel en 250 mm vir bondels en stringe



	18.
	Wortels
	Netjies afgesny tot 'n maksimum lengte van 5 mm vir droë knoffel en 10 mm vir halfdroë en vars knoffel


	Netjies afgesny tot 'n maksimum lengte van 5 mm vir droë knoffel en 10 mm vir halfdroë en vars knoffel



	19.
	Enige inwendige of uitwendige gehaltefaktor nie in items 1 tot 18 genoem nie wat die gehalte van die knoffel nadelig kan beïnvloed


	Nie toelaatbaar nie
	Nie toelaatbaar nie


Tabel 2

TOELAATBARE AFWYKINGS VOLGENS MASSA

	Gehaltefaktor


	Klas 1
	Klas 2

	Sigbare uitloopsels


	2%
	5%

	Bederf


	2%
	5%

	Afwykings van vereistes vir houers en verpakkingsvereistes soos voorgeskryf


	10%
	10%

	Afwykings van merkvereistes soos voorgeskryf


	Twee houers per besending
	Twee houers per besending

	Afwykings in hierdie tabel, insluitend ongespesifiseerde inwendige en uitwendige gebreke, gesamentlik:  Met dien verstande dat sodanige afwykings individueel binne die gespesifiseerde perke is


	10%
	10%

